НАЦРТ НА ЗАКОН ЗА СИСТЕМОТ НА ПЛАТИ ВО ЈАВНИОТ СЕКТОР
ГЛАВА I 
ОПШТИ ОДРЕДБИ
Предмет на Законот

Член 1

Со овој  закон се уредува системот на плати во јавниот сектор, општите начела, компонентите на плата, методологијата за пресметка на плата, анализата и класификацијата на работните места, институциите надлежни за управување со системот на плати и други прашања поврзани со системот на плати во јавниот сектор.
Примена на Законот
Член 2 

Одредбите од овој закон се задолжителни при утврдување на платите и надоместоците на платите за сите вработени во јавниот сектор.

Поимник 

Член 3

Одделни поими употребени во овој закон го имаат следново значење:

1.  Под „работодавач од јавен сектор“ во смисла на овој закон се подразбираат органите на државната и на локалната власт и други државни органи основани согласно Устав и закон, институциите кои вршат дејности од областа на образованието, науката, здравството, културата, трудот, социјалната заштита и заштитата на детето, спортот, како и во други дејности од јавен интерес утврден со закон, а организирани како агенции, фондови, јавни установи и јавни претпријатија основани од Република Северна Македонија или од општините, од градот Скопје, како и од општините во градот Скопје, како и трговските друштва во целосна државна сопственост или сопственост на општините, градот Скопје и на општините во градот Скопје. 

2. Под „вработен во јавен сектор“ во смисла на овој закон се подразбира секое лице кое правата од работен однос, вклучително и платата ја остварува кај било кој од работодавачите од јавниот сектор, вклучително и сите избрани, именувани и назначени лица;
3. Под „избрани, именувани и назначени лица“ во смисла на овој закон се подразбираат лицата кои добиле мандат да извршуваат функција на непосредни претседателски, парламентарни или  локални избори, лицата кои добиле мандат да извршуваат функции во извршната или во судската власт преку избор или именување од Собранието на Република Северна Македонија или од органите на локалната власт, како и други лица кои согласно -закон се избрани или именувани на функција од носителите на законодавната, извршната или судската власт, вклучително на Претседателот на Република Северна Македонија, пратениците во Собранието на Република Северна Македонија, Претседателот и Замениците на претседателот на Владата на Република Северна Македонија, министрите, замениците на министрите, раководните лица на стручните служби на Собранието,  Претседателот на Владата и Владата на Република Северна Македонија, директорите, претседателите и членовите во колективните органи и тела (комисии, совети, комитети итн.), градоначалниците и другите избрани, именувани и назначени лица;  

4. Под „систем на плати“ во смисла на овој закон се подразбира збир на правила утврдени со овој закон кои се задолжителни за утврдување на платите на сите вработени во јавниот сектор;

5. Под „платен потсистем“ во смисла на овој закон се подразбира збир на правила со кои ќе се утврдуваат платите во различните области. Во рамките на една област може да бидат утврдени повеќе различни платни потсистеми; 

6. Под „надлежен орган“ во смисла на овој закон се подразбира органот кој ќе биде надлежен да го координира и раководи процесот за утврдување на платните потсистеми; 
7. Под „плата“ во смисла на овој закон се подразбира заработувачка која вработениот ја остварува за извршената работа кај работодавач од јавен сектор утврдена со закон, пропис донесен врз основа на закон или колективен договор;
8. Под „бруто плата“ во смисла на овој закон се подразбира заработувачка која вработениот ја остварува за извршената работа кај работодавач од јавен сектор утврдена со закон, пропис донесен врз основа на закон или колективен договор, во која се вклучени и даноците и придонесите утврдени согласно закон;
9. Под „нето плата“ во смисла на овој закон се подразбира заработувачка која вработениот ја остварува за извршената работа кај работодавач од јавен сектор утврдена со закон, пропис донесен врз основа на закон или колективен договор, намаленa за даноците и придонесите утврдени согласно закон;
10. Под „основна плата“ во смисла на овој закон се подразбира паричен износ изразен во денари кој се добива како збир на минималната плата во државата утврдена согласно со закон и износот добиен како производ на бројот на бодови за нивото на работното место и вредноста на бодот утврдена од страна на Собранието на Република Северна Македонија;
11. Под „дополнителна компонента на плата“ во смисла на овој закон -се подразбираат додатоци на плата кои не се дел од редовната плата, а кои се исплаќаат доколку се утврдени во платните потсистеми и доколку се исполнети условите за нивно исплаќање и влегуваат во бруто платата на вработениот и на нив се плаќаат придонеси;
12. Под „надоместоци на плата“ во смисла на овој закон се подразбираат трошоци на вработениот кои му се надоместуваат, а кои не влегуваат во бруто платата и на нив не се плаќаат придонеси;
13. Под „законодавна власт“ во смисла на овој закон се подразбира Собранието на Република Северна Македонија, регулаторните тела, самостојни државни органи основани од Собранието на Република Северна Македонија и јавните претпријатија основани од Собранието на Република Северна Македонија; 

14. Под „извршна власт“ во смисла на овој закон се подразбира Кабинетот на Претседателот на Република Северна Македонија, стручните служби на Владата на Република Северна Македонија и Кабинетот на Претседателот на Владата на Република Северна Македонија, министерствата, другите органи на државната управа и управните организации, Армијата на Република Северна Македонија, правните лица со јавни овластувања утврдени со закон, јавните установи и јавните претпријатија основани или финансирани од Владата на Република Северна Македонија и други работодавачи од јавен сектор основани од Владата на Република Северна Македонија; 

15. Под „судска власт“ во смисла на овој закон се подразбираат судовите;
16. Под „независни органи“ во смисла на овој закон се подразбираат Народната банка, Уставниот суд, Народниот правобранител, Јавното обвинителство на Република Северна Македонија, Државниот завод за ревизија, Агенцијата за разузнавање, Агенцијата за национална безбедност и Оперативни – техничката агенција;
17. Под „локална самоуправа„ во смисла на овој закон се подразбираат општините, Градот Скопје, општините во Градот Скопје како и јавните претпријатија и јавните установи основани и финансирани од нив, трговските друштва и другите работодавачи од јавниот сектор основани од општините, Градот Скопје и Општините во Градот Скопје; 

18. Под „трговски друштва“ во смисла на овој закон се подразбираат трговските друштва во целосна државна сопственост и во сопственост на општините, Градот Скопје и општините во Градот Скопје;
19. Под „дискриминација“ во смисла на овој закон се подразбира секое разликување, исклучување или ограничување на вработениот во однос на платата и надоместоците на плата,  што се заснова на дискриминаторска основа и
20. Под „орган надлежен за буџетот“ во смисла на овој закон се подразбира:

· Министерството за финансии, за институциите буџетски корисници од прва линија кои  се  финансираат  од  Буџетот  на  Република  Северна Македонија  и  за  јавните претпријатија основани од Република Северна Македонија,

· надлежното  министерство,  за  институциите  кои  вршат  дејности  од  областа  на образование и наука, здравство, култура, социјална заштита и заштитата на детето, како и во други дејности од јавен интерес утврден со закон, 

· советот на општината за единиците на локалната самоуправа и јавните претпријатија и установи основани од единиците на локалната самоуправа и

· друг орган доколку е утврден со закон.

Опфат на законот
Член 4
(1) Овој закон ги опфаќа работодавачите од јавниот сектор во следниве области:

· Законодавната власт,

· Извршната власт, 

· Судската власт, 

· Независните органи, 

· Локалната самоуправа, 

· Избраните, именуваните и назначените лица и 
· Трговските друштва. 

(2) Начинот на утврдување на потсистемите на плата за областите од ставот (1) на овој член подетално се уредуваат со посебните закони и колективни договори,  согласно овој закон. 
ГЛАВА II 
 ОПШТИ НАЧЕЛА
Начело на законитост

Член 5
(1) Правото на плата и надоместоци на плата на вработените во јавниот сектор е  загарантирано со закон. 
(2) Платата и надоместоците на плата на вработените во јавниот сектор се уредуваат согласно правилата утврдени со овој закон, прописите кои произлегуваат од овој закон, посебните закони и колективните договори. 

Начело на еднаквост
Член 6
(1) Работодавачот од јавниот сектор е должен на вработените да им исплаќа еднаква плата за иста работа, односно работа со еднаква вредност.

(2) Начелото на еднаква плата за иста работа, односно работа од еднаква вредност мора да се зема во предвид при утврдување на платните потсистеми.
Начело на хиерархиска подреденост

Член 7

Платите во јавниот сектор се хиерархиски подредени од највисоко до најниско ниво почнувајќи со платата на Претседателот на Република Северна Македонија. 

Начело на транспраентност

Член 8
(1) Податоците за плати и надоместоците на плати на вработените во јавниот сектор се информации од јавен карактер и истите мора да бидат јавно објавени и тековно ажурирани, изразени во домашна валута.

(2) По исклучок од ставот (1) на овој член платите на вработените во службите за безбедност и разузнавање чиј идентитет е заштитен не треба да бидат јавно објавувани. 

(3) Податоците за плати и надоместоци на плати на вработените во јавниот сектор не може да бидат класифицирани и со тоа да се оневозможи нивно објавување. 
Начело на конкурентност на платите со приватниот сектор

Член 9 

При утврдување на платите во јавниот сектор треба да имаат во предвид и платите за истата работа, односно работата со иста вредност во приватниот сектор. 

Начело на забрана на дискриминација

Член 10 

(1) При утврдување, пресметка и исплата на платите во јавниот сектор се забранува секоја дискриминација согласно закон.

(2) Нееднаквото плаќање за еднаква работа или работа со еднаква вредност, кај ист работодавач претставува дискриминација. 

Начело на предвидливост 

Член 11 

(1) Платите и надоместоците во јавниот сектор мора да бидат јасно утврдени и предвидливи.

(2) Платите и надоместоците може да бидат ограничени и намалени само под услови утврдени со закон.  

Начело на финансиска и буџетска одржливост

Член 12
(1) Платите и надоместоците во јавниот сектор мора да бидат во согласност со финансиските и буџетските можности и ограничувањата на работодавачите.  

(2) Секое преземање на обврски за плати надвор од финансиските и буџетските можности и ограничувања на работодавачите е незаконско и ништовно.  

Начело на автономија при утврдување на платните потсистеми

Член 13 

(1) Работодавачите во јавниот сектор кои со законот со кој се регулира постапката за изработување, донесување, извршување на Буџетот на Република Северна Македонија и буџетите на единиците на локалната самоуправа и на Градот Скопје имаат определено ниво на автономија, истата ја имаат и при утврдување на платните потсистеми. 

(2) При утврдување на платните потсистеми сите работодавачи од јавниот сектор мора да ги почитуваат рамките утврдени со овој закон и прописите донесени врз основа на овој закон.  

ГЛАВА III
 КОМПОНЕНТИ НА ПЛАТА
Компоненти на плата

Член 14

Платата на вработените во јавниот сектор се состои од следниве компоненти: 

· задолжителни компоненти за плата, 

· дополнителни компоненти за плата и

· надоместоци на плата. 

Задолжителни компоненти на плата

Член 15
(1) Задолжителните компоненти на плата ги сочинуваат:

· основната плата и 

· делот на плата за стаж. 

(2) Компоненти на плата од ставот (1) на овој член се задолжителни и мора да бидат содржани во сите платни потсистеми. 

Дополнителни компоненти на плата

Член 16
(1) Дополнителните компоненти на плата ги сочинуваат:

· дел на плата за образование, 

· дел на плата за учинок, 

· дел на плата за дополнителни компетенции, 

· дел на плата за прилагодување на пазарот на трудот, 

· дел на плата за задржување на кадар,

· тимски бонуси, 

· дел на плата за работа изложена на висок ризик, 

· дел на плата за ноќна работа,

· дел на плата за работа во смени,

· дел на плата за работа за време на неделен одмор,

· дел на плата за работа за време на празници утврдени со закон, 

· дел на плата за работа на далечина и

· дел на плата работа подолго од полното работно време.

(2) Дополнителните компоненти на плата од ставот (1) на овој член не се задолжителни, и можат да бидат содржани во платните потсистеми кои имаат потреба од наведените компоненти. 

Надоместоци на плата

Член 17
(1) Надоместоците на плата ги сочинуваат:

· патни, дневни и други трошоци за службени патувања во земјата и во странство,

· трошоци за користење на возила во лична сопственост за службени цели,

· трошоци за одвоен живот од семејството,

· селидбени трошоци,

· трошоци за работа на терен,

· трошоци за погреб во случај на смрт на административен службеник или член на неговото потесно семејство (брачниот другар и децата родени во  брак или надвор од брак, посиноците, посвоените деца и децата земени на издржување),

· штета при елементарни непогоди и

· трошок при подолго боледување на административниот службеник.

(2) Надоместоците на плата од ставот (1) на овој член се задолжителни и мора да бидат содржани во сите платни потсистеми. 

Ограничувања за дополнителните компоненти на плата 

Член 18
(1) Задолжителните компоненти на плата не можат да бидат ограничени под никакви услови, освен оние утврдени со закон. 

(2) Утврдувањето и исплатата на дополнителните компоненти на плата и надоместоците на плата зависи од тоа дали се обезбедени средства во буџетот на работодавачите од јавниот сектор за таа намена. 

(3) Доколку не се обезбедени средства во буџетите на работодавачите од јавниот сектор за исплата на дополнителните компоненти на плата истите не може да бидат утврдени ниту исплатени.
(4) Доколку не се обезбедени средства во буџетите на работодавачите од јавниот сектор за исплата на дополнителните компоненти на плата кои се веќе утврдени и/или за надоместоците на плата, истите ќе се исплатат во следната фискална година. 
ГЛАВА IV 
МЕТОДОЛОГИЈА ЗА ПРЕСМЕТКА НА ПЛАТА И КОРЕКЦИИ НА ПЛАТА
Општи правила за пресметка на плата

Член 19
(1)  Платите кај работодавачите од јавниот сектор се обезбедуваат во Буџетот на Република Северна Македонија, во буџетите на единиците на локалната самоуправа, како и од нивни сопствени приходи поврзани со давање на услуги.

(2) Минималната плата како дел од основната плата е онаа која органот на државната управа надлежен за работите од областа на трудот ја објавува во „Службен весник на Република Северна Македонија“ согласно-закон.

(3) Нивото на работно место утврдено со закон или друг акт се вреднува со определен број на бодови. 

(4) Вредноста на бодот за нивото на работно место е единствена за сите вработени во јавниот сектор, а ја утврдува Собранието на Република Северна Македонија на предлог на Владата со Одлука која се донесува заедно со Законот за извршување на Буџетот на Република Северна Македонија за следната година.

(5) Делот на плата за работниот стаж се вреднува во износ од 0,5% од износот на основната плата, за секоја навршена година работен стаж, а најмногу до 20%.

(6) Платите на вработените во јавниот сектор се пресметуваат во бруто износ, а се исплатуваат во нето паричен износ еднаш месечно во тековниот месец за претходниот месец.

(7) Придонесите и персоналниот данок од доход на вработените во јавниот сектор ги плаќа работодавачот со исплата на платата во согласност со закон.

(8) Работодавачот од јавниот сектор е должен да води евиденција на платите, додатоците на платите, надоместоците на платите и исплатените придонеси од плата и персоналниот данок од доход и за нив на вработениот му издава (хартиено или електронски) потврда дека се исплатени, најдоцна до 1 февруари во тековната година, за претходната година.

Коефициент за утврдување на максимални плати и коефициент на корекција
Член 20
(1)  Собранието на Република Северна Македонија на предлог на Владата на Република Северна Македонија со Одлука го утврдува коефициентот за определување на максималниот износ на плати во различните платни потсистеми. 

(2) Износот кој ќе се добие кога коефициентот од ставот (1) на овој член ќе се помножи со минималната плата е максималниот износ на основните плати во различните платни потсистеми.  

(3) Коефициентите од ставот (1) на овој член Владата ги утврдува на предлог на Министерството за финансии врз основа на стратешките приоритетите за наредната година. 

(4) Собранието на Република Северна Македонија на предлог на Владата на Република Северна Македонија заедно со одлуката од ставот (1) на овој член утврдува и еден или повеќе коефициенти на/за корекција на платите кај работодавачите од јавниот сектор, а кој ќе се користи во случај кога со одлука согласно закон е прогласена воена, вонредна или кризна состојба.

(5) Во случаите од ставот (4) на овој член, при промена на минималната плата, износот на промена на плата на вработените во јавниот сектор ќе се добие со множење на коефициентот за корекција на плата со износот за кој е променета минималната плата. 

Корекции на плата

Член 21
(1) Вработените во јавниот сектор кај кои настапила привремена неспособност за работа имаат право на надоместок на плата во висина до максимум 80% од нивната основна плата исплатена претходниот месец пред настапување на неспособноста за работа.

(2) За време на користење на годишен одмор или специјализирана обука за стручно усовршување, вработените во јавниот сектор имаат право на плата во висина на нивната основна плата.

(3) Вработените во јавниот сектор кои се суспендирани, имаат право на плата во износ утврден со општите прописи за работни односи. 

(4) Вработените во јавниот сектор кои во време на штрајк, имаат право на плата во износ утврден со општите прописи за работни односи. 

ГЛАВА V 
АНАЛИЗА И КЛАСИФИКАЦИЈА НА РАБОТНИТЕ МЕСТА
Анализа на работните места
Член 22
(1) Утврдувањето на поединечните платни потсистеми се врши врз основа на анализа на сите работни места во рамките на платниот потсистем. 
(2) Анализата на работните места се врши врз основа на:

· анализа на работните обврски и активности (опис на работа, обем, сложеност и сл.), 

· потребните компетенции (раководење, одлучување, комуникација и сл.), 

· употребата на алатки и машини (компјутери, опрема, лабаратории и сл.), 

· услови за работа (просторни и физички услови за работа, работно време, распоред на работно време, изложеност на ризик и сл.) и 
· потребни знаења и вештини (јазици, компјутерски програми, лиценци, сертификати и сл.). 

Класификација на работните места
Член 23
(1) Врз основа на направената анализа на работните места во рамките на еден платен потсистем се врши нивна класификација со определување на бројот на бодови за ниво на работно место. 

(2) Како основ за утврдување на бројот на бодови и класификацијата на работните места се земаат во предвид следниве критериуми: 

· обем и сложеност на работни задачи, 
· барани компетенции, 

· потреба од употреба на алатки и машини кои бараат дополнителни познавања,

· специфичност на условите за работа, 

· потребата од поседување на дополнителни знаења и вештини, 

· плата за истата работа или работа од иста вредност во приватниот сектор. 

(3) Методологијата за анализа на работните места од членот 22 став (1) од овој закон, и за класификација на работните места од ставот (1) на овој член се уредува со Уредба на Владата на Република Северна Македонија. 
Табели за плата

Член 24
(1) Врз основа на направената анализа на работните места во рамките на еден платен потсистем и нивната класификација се подготвуваат табели за плати за секој од платните потсистеми, како основна алатка преку која се пресметуваат платите кај работодавачите од јавниот сектор. 

(2) Табелата за плати за секое ниво на работно место содржи:

· реден број, 

· назив на работно место,

· звање работно место, 

· ниво на работно место, 

· шифра на работно место согласно Законот за вработените во јавниот сектор, 

· износ на минимална плата,
· број на бодови и 

· бруто основна плата и нето основна плата.
(3) Формата и содржината на табелите за плата ги пропишува органот на државната управа надлежен за работите од областа на трудот. 
Постапка за подготвување на платните потсистеми 
Член 25
(1) Надлежниот орган за утврдување на платениот потсистем, заради анализа и класификација на работните места, подготовка на табелата за плата и утврдување на поединечниот платен потсистем формира комисија. 

(2) Комисијата од ставот (1) на овој член е составена од пет члена и нивни заменици и тоа:

· еден член и негов заменик од редот на вработените во надлежниот орган за утврдување на платниот потсистем кои претседаваат со комисијата, 

· три члена и нивни заменици од редот на вработените во работодавачите од јавниот сектор за кои се однесува платниот потсистем, од кои еден член и негов заменик ќе бидат претставници на репрезентативниот синдикат доколку го има, и
· еден член и негов заменик од редот на вработените во  институцијата надлежна за буџетот на работодавачите од јавниот сектор  за кои се однесува платниот потсистем. 

(3) Комисијата од ставот (1) на овој член ја прави анализата и класификацијата на работните места, ја подготвува табелата за плата и го предлага платниот потсистем во согласност со правилата утврдени со овој закон. 

Утврдување на платните потсистеми 

Член 26
(1) По подготовка на анализата и класификацијата на работните места, табелата за плата и  платниот потсистем, претседателот на комисијата од членот 25 став (1) од овој закон ги доставува - до органите на државната управа надлежни за работите од областа на финансиите, трудот и администрација на мислење. 
(2) Органите на државната управа надлежни за работите од областа на финансиите, трудот и администрација се должни да дадат мислење по однос на предлог платниот потсистем во рок од 30 дена од денот на приемот на барањето. 
(3) Мислењата на органите на државната управа надлежни за работите од областа на финансиите, трудот и администрацијата се задолжителни. 

(4) По усогласување на  платниот потсистем со забелешките од органите на државната управа надлежни за работите од областа на финансиите, трудот и администрација, раководното лице на надлежниот орган за утврдување на платениот потсистем може да пристапи кон постапка на донесување на истиот во форма на посебен закон или колективен договор. 

(5) Сите колективни договори донесени спротивно на одредбите од овој член немаат правна сила и истите не може да бидат основ за пресметка на плати и надоместоци на плати. 

 

ГЛАВА VI 
УПРАВУВАЊЕ СО СИСТЕМОТ НА ПЛАТИ
Надлежни институции

Член 27
Системот на управување со плати кај работодавачите од јавниот сектор го сочинуваат следните институции:
· Собранието на Република Северна Македонија,

· Владата на Република Северна Македонија,

· Министерството за финансии, 

· Министерството за труд и социјална политика, 

· Министерството за информатичко општество и администрација, 

· Министерството за внатрешни работи, 

· Министерството за одбрана, 
· Независните органи, 

· Ресорните министерства
· Судскиот буџетски совет и 

· Единиците на локалната самоуправа.  

Собрание на Република Северна Македонија
Член 28
Собранието на Република Северна Македонија е надлежно за:
· Донесување на законите со кои се регулира системот на плати и платните системи,

· Донесување на одлуката за вредноста на бодот за пресметка на плати, 

· Донесување на одлука за утврдување на коефициентот за определување на максималниот износ на плати во платните потсистеми, 

· Донесување на одлука за утврдување коефициенти на/за корекција на платите на вработените во јавниот сектор и

· Анализа и класификација на работните места, утврдување на табелите за плата и платните потсистеми за вработените во Собранието на Република Северна Македонија, регулаторните тела, самостојните државни органи основани од Собранието на Република Северна Македонија и јавните претпријатија основани од Собранието на Република Северна Македонија.
Влада на Република Северна Македонија

Член 29
Владата на Република Северна Македонија е надлежна за:

· Креирање на политиките во однос платите кај работодавачите од јавниот сектор кои се дел од извршната власт,

· Донесување на Уредбата за Методологија за анализа и класификација на работните места, 

· Давање на предлог на одлука за вредноста на бодот за пресметка на плати, 

· Давање на предлог на одлука за утврдување на коефициентот за определување на максималниот износ на плати во платните потсистеми и 

· Давање на предлог на одлука за утврдување коефициенти на корекција на платите.
Министерството за финансии

Член 30
Министерството за финансии е надлежно за:

· Следење и анализа на буџетските импликации од примената на потсистемите за плати кај работодавачите од јавниот сектор,

· Давање на предлог на Владата на Република Северна Македонија за вредноста на бодот за пресметка на плати, 

· Давање на предлог на Владата на Република Северна Македонија за вредноста на коефициентите за определување на максималниот износ на плати во платните потсистеми, 

· Давање на предлог на Владата на Република Северна Македонија за вредноста на коефициенти на корекција на платите, 

· Давање мислење во однос на анализата и класификацијата на работните места и табелите за плати за сите платни потсистеми.

Министерството за труд и социјална политика

Член 31
Министерството за труд и социјална политика е надлежно за:

· Креирање на политиките во однос платите кај работодавачите од јавниот сектор кои се дел од извршната власт,

· Следење и анализа на посебните закони, колективните договори и другите акти со кои се утврдуваат платните потсистеми, 

· Водење и објавување на податоци за платните потсистеми и табелите за плати и 

· Давање мислење во однос на анализата и класификацијата на работните места и табелите за плати за платните потсистеми.

Министерството за информатичко општество и администрација
Член 32
Министерството за информатичко општество и администрација е надлежно за:

· Анализа и класификација на работните места, утврдување на табелите за плата и платните потсистеми за вработените во работодавачите од јавниот сектор кои се дел од извршната власт во рамките на Кабинетот на Претседател на Република Северна Македонија, Агенцијата за разузнување, стручните служби на Владата на Република Северна Македонија, Кабинетот на Претседателот на Владата на Република Северна Македонија, министерствата, другите органи на државната управа, Армијата на Република Северна Македонија, правните лица со јавни овластувања утврдени со закон и други работодавачи од јавниот сектор основани од Владата на Република Северна Македонија,
· Анализа и класификација на работните места, утврдување на табелата за плата и платниот потсистем за избраните, именуваните и назначените лица и 
· Давање мислење во однос на анализата и класификацијата на работните места и табелите за плати за сите платни потсистеми.
Ресорните министерства 

Член 33
Ресорните министерства се надлежни за анализа и класификација на работните места, утврдување на табелите за плата и платните потсистеми во јавните установи и јавните претпријатија за кои средства за плати се обезбедуваат преку блок дотации, како и јавните претпријатија и установи во нивна надлежност. 

Министерството за внатрешни работи

Член 34
Министерството за внатрешни работи е надлежно за анализа и класификација на работните места, утврдување на табелите за плата и платниот потсистеми за вработените во министерството. 

Министерството за одбрана

Член 35
Министерството за одбрана е надлежно за анализа и класификација на работните места, утврдување на табелите за плата и платниот потсистем за вработените во Армијата на Република Северна Македонија. 

Независните државни органи

Член 36
Независните државни органи се надлежни за анализа и класификација на работните места, утврдување на табелите за плата и платниот потсистем за – вработените во независните државни органи.
Судскиот буџетски совет

Член 37
Судскиот буџетски совет е надлежен за анализа и класификација на работните места, утврдување на табелите за плата и платниот потсистем за вработените во судовите. 

Општините, Градот Скопје и општините во Градот Скопје

Член 38
Општините, Градот Скопје и општините во Градот Скопје се надлежни за анализа и класификација на работните места, утврдување на табелите за плата и платните потсистеми за вработените во општинската администрација, јавните претпријатија и јавните установи кои не земаат плати преку блок дотации и трговските друштва кои ги основале. 

ГЛАВА VII
 ПРЕОДНИ И ЗАВРШНИ ОДРЕДБИ 
Донесување на подзаконски акти

Член 39
(1) Одлуките за утврдувње на вредноста на бодот за пресметка на плати, за утврдување на коефициентите за определување на максималниот износ на плати и за определување на коефициенти на/за корекција на платите ќе се донесат во рок од два месеци од денот на влегување во сила на овој закон. 

(2) Актите за спроведување на овој закон ќе се донесат во рок од шест месеци од денот на влегувањето во сила на овој закон.

 

Усогласување на посебните закони и колективните договори

Член 40
Посебните закони и колективните договори со кои се регулираат платните потсистеми ќе се усогласат со одредбите на овој закон во рок од две години од денот на неговото влегување во сила.

Примена на коефициентите за определување на максималниот износ на плати платните потсистеми

Член 41
Коефициентите за определување на максималниот износ на плати во платните потсистеми ќе се применуваат со денот на нивното донесување, а сите плати кои го надминуваат утврдениот максимум, нема да се менуваат со промена на минималната плата се до нивното усогласување со одредбите од овој закон. 
Влегување во сила и примена

Член 42
Овој закон влегува во сила осмиот ден од денот на објавувањето во “Службен весник на Република Северна Македонија“, а ќе започне да се применува......
